
Annotatsiya. Mazkur maqolada O‘zbekistonda korxonalarda uzoq muddatli moliyaviy investitsiyalarni buxgalteriya 
hisobida aks ettirishni takomillashtirish masalalari yoritilgan. Unda investitsiyalarni joriy va uzoq muddatli aktivlar sifatida 
to‘g‘ri tasniflash, ularni baholash (xarid qiymati, bozor qiymati, amortizatsiyalangan qiymat) hamda moliyaviy hisobotlarda 
ochiqlash (disclosure) bilan bog‘liq amaliy muammolar va ushbu jarayonlarning moliyaviy hisobotlarning ishonchliligi 
hamda taqqoslanuvchanligiga ta’siri tahlil qilinadi. Shuningdek, amaldagi normativ talablar va metodik yondashuvlar 
uyg‘unligi asosida korxonalarning hisob siyosatini standartlashtirishga qaratilgan takliflar ishlab chiqiladi.

Kalit soʻzlar: uzoq muddatli moliyaviy investitsiyalar, buxgalteriya hisobi, tasniflash, baholash, amortizatsiyalangan qiymat, 
bozor qiymati, disclosure (ochiqlash), moliyaviy hisobot taqqoslanuvchanligi.
Abstract. This article examines the issues of improving the accounting treatment of long-term financial investments in 
enterprises in Uzbekistan. It analyzes practical problems related to the proper classification of investments as current 
or long-term assets, their measurement (at acquisition cost, market value, and amortized cost), as well as disclosure in 
financial statements, and the impact of these processes on the reliability and comparability of financial reporting. Based 
on the harmonization of regulatory requirements and methodological approaches, proposals aimed at standardizing 
corporate accounting policies are developed.

Key words: long-term financial investments, accounting, classification, measurement, amortized cost, market value, 
disclosure, comparability of financial statements.
Аннотация. В статье рассматриваются вопросы совершенствования отражения долгосрочных финансовых 
инвестиций в бухгалтерском учёте предприятий Республики Узбекистан. Анализируются практические проблемы 
классификации инвестиций как текущих и долгосрочных активов, их оценки (по первоначальной стоимости, 
рыночной стоимости и амортизированной стоимости), а также раскрытия информации (disclosure) в финансовой 
отчётности и влияние данных процессов на её достоверность и сопоставимость. На основе согласования 
нормативных требований и методических подходов разработаны предложения, направленные на стандартизацию 
учётной политики предприятий.

Ключевые слова: долгосрочные финансовые инвестиции, бухгалтерский учёт, классификация, оценка, 
амортизированная стоимость, рыночная стоимость, раскрытие информации (disclosure), сопоставимость 
финансовой отчётности.

K I R I S H
Bozor munosabatlari chuqurlashib borayotgan sharoitda korxonalar moliyaviy barqarorlikni ta’minlash va 

kapitalni ko‘paytirish maqsadida bo‘sh pul oqimlarini moliyaviy instrumentlar orqali joylashtirish amaliyotidan 
tobora kengroq foydalanmoqda. Ushbu instrumentlar orasida uzoq muddatli moliyaviy investitsiyalar alohida 
ahamiyat kasb etib, xalqaro yondashuvga ko‘ra, ular korxona tomonidan bir yildan ortiq muddat ushlab turilishi 
rejalashtirilgan aktivlar sifatida talqin qilinadi hamda balansning aktivlar qismida “Uzoq muddatli investitsiyalar” 
bo‘limida alohida hisobvaraqlarda aks ettirilishi nazarda tutiladi [3].

O‘zbekiston amaliyotida ham moliyaviy investitsiyalar korxona aktivlari tarkibida moliyaviy hisobotlarda aks 
ettiriladi, hisobot shakllari, ularni taqdim etish muddatlari hamda tarkibiy mazmuni esa normativ-huquqiy hujjatlar 
bilan belgilab qo‘yilgan. Xususan, 2024-yil 4-noyabrda ro‘yxatdan o‘tgan 3567-sonli hujjat bilan moliyaviy 

hisobotlarni taqdim etish muddatlari, ularning tarkibi va mazmuniga doir Nizom tasdiqlangani, shuningdek, 
moliyaviy holat to‘g‘risidagi hisobot (balans) va boshqa asosiy hisobot shakllarining ilovalar ko‘rinishida belgilab 
berilgani korxonalarda aktivlarni, jumladan moliyaviy investitsiyalarni to‘g‘ri tasniflash va haqqoniy aks ettirish 
zaruratini yanada kuchaytiradi [2].

Ilmiy manbalarda uzoq muddatli aktivlar, jumladan moliyaviy qo‘yilmalar, odatda 12 oydan ortiq muddat 
davomida iqtisodiy naf keltirishi va korxona tomonidan nazorat qilinishi mumkin bo‘lgan resurslar sifatida 
tavsiflanadi. Ushbu yondashuv uzoq muddatli aktivlarni korxona resurslari tizimida strategik ahamiyatga ega 
kategoriya sifatida baholash imkonini beradi. Shu bilan birga, monografik tadqiqotlarda uzoq muddatli moliyaviy 
qo‘yilmalar bo‘yicha asosiy motiv sifatida foiz yoki dividend ko‘rinishidagi daromad olish maqsadi ko‘rsatiladi 
hamda moliyaviy investitsiyalar, asosan, qarzli va ulushli qimmatli qog‘ozlar orqali amalga oshirilishi qayd etiladi 
[1].

Amaliyotda investitsiyalarni tasniflash (joriy yoki uzoq muddatli aktiv sifatida ajratish), baholash (xarid 
qiymati, bozor qiymati, amortizatsiyalangan qiymat yondashuvlari) hamda moliyaviy hisobotlarda ochiqlash 
(disclosure) bosqichlarida ayrim murakkabliklar kuzatiladi [1].

Shuningdek, investitsiyalarni qayta baholash jarayonida “portfel yondashuvi” yoki “xarid qiymati va bozor 
qiymatining eng kami” kabi mezonlarning qo‘llanilishi metodik aniqlik va yagona yondashuvni talab etadi [1].

Demak, O‘zbekiston korxonalarida uzoq muddatli moliyaviy investitsiyalar hisobini takomillashtirish 
masalasi, bir tomondan, xalqaro terminologiya va tasnif mezonlarini, ikkinchi tomondan esa milliy normativ-
huquqiy talablar hamda moliyaviy hisobot shakllarini o‘zaro uyg‘unlashtirish orqali moliyaviy hisobotlarning 
ishonchliligi va taqqoslanuvchanligini oshirish nuqtayi nazaridan dolzarb ilmiy-amaliy ahamiyatga ega 
hisoblanadi.

M A V Z U G A  O I D  A D A B I Y O T L A R  S H A R H I
Uzoq muddatli moliyaviy investitsiyalar mavzusiga oid manbalar tahlili shuni ko‘rsatadiki, chet el 

adabiyotlarida uzoq muddatli investitsiyalar odatda korxona balansida bir yildan ortiq muddatga ushlab turilishi 
rejalashtirilgan va kelgusida daromad (foiz yoki dividend) keltirishi kutiladigan aktivlar sifatida talqin qilinadi. 
Shuningdek, ularni moliyaviy hisobotlarda to‘g‘ri va izchil taqdim etish korxonaning moliyaviy holatini baholashda 
muhim axborot manbai ekani alohida ta’kidlanadi [3].

O‘zbekistonlik mualliflar mazkur masalani, asosan, amaliy buxgalteriya hisobi nuqtayi nazaridan yoritib, 
investitsiyalar bo‘yicha xatoliklar ko‘proq tasniflash (joriy yoki uzoq muddatli), baholash, qayta baholash hamda 
moliyaviy hisobot izohlarida ochiqlash bosqichlarida yuzaga kelishini qayd etadilar. Jumladan, I.N. Ismanov 
investitsiyalarni joriy yoki uzoq muddatli aktiv sifatida ajratishda muomalada bo‘lish muddati mezonining hal 
qiluvchi ahamiyatga egaligini ko‘rsatadi hamda baholash va qayta baholash jarayonlarida amaliyotda turlicha 
yondashuvlar mavjudligi sababli moliyaviy hisobot ko‘rsatkichlarining taqqoslanuvchanligi pasayishini asoslab 
beradi [1].

O‘zbekiston amaliyotida uzoq muddatli moliyaviy investitsiyalar hisobini yuritish masalalariga bevosita 
bag‘ishlangan ishlardan biri Saidjamol Mahmudovning 2011-yildagi tadqiqotidir. Unda moliyaviy investitsiyalarni 
qisqa muddatli (1 yildan kam) va uzoq muddatli (1 yildan ortiq) turlarga ajratish, shuningdek, ularni tegishli 
hisob schyotlari bo‘yicha yuritish mexanizmlari (jumladan, uzoq muddatli investitsiyalar uchun 0610 va boshqa 
schyotlar) yoritilgan. Muallif analitik hisobni investitsiya obyektlari kesimida tashkil etish zarurligini ham asoslab 
beradi [5].

Normativ-huquqiy tartibga solish masalalariga to‘xtalar ekan, B. Khasanboeva (2025) O‘zbekistonda 
moliyaviy investitsiyalar hisobi bo‘yicha amalda bo‘lgan me’yoriy-huquqiy hujjatlar va ularning qo‘llanish 
amaliyotini tahlil qiladi. Ushbu yondashuv mazkur tadqiqot doirasida moliyaviy investitsiyalar hisobiga ta’sir 
etuvchi huquqiy va institutsional omillarni yoritish uchun muhim metodik asos bo‘lib xizmat qiladi [6].

T A D Q I Q O T  M E T O D O L O G I YA S I
Mazkur maqola aralash tadqiqot dizayniga asoslangan holda ishlab chiqildi va uzoq muddatli moliyaviy 

investitsiyalar hisobidagi muammolarni “hisob zanjiri” mantiqida (tan olish – tasniflash – baholash – qayta 
baholash – hisobotda ochiqlash) tahlil qilishga yo‘naltirildi. Tadqiqotda qo‘llanilgan metodlar majmuasi quyidagi 
tartibda shakllantirildi.

Birinchidan, normativ-muvofiqlik tahlili orqali amaldagi me’yoriy talablar bilan korxonalarning hisob siyosati 
(tasniflash mezonlari, baholash bazasi, qayta baholash qoidalari hamda disclosure talablari) o‘rtasidagi moslik 
va nomuvofiqliklar aniqlashtirildi.

Ikkinchidan, kontent-tahlil usuli yordamida ilmiy va metodik manbalarda uchraydigan asosiy mezonlar — 
muddati bo‘yicha ajratish, baholash bazalarining qo‘llanishi, qayta baholashda portfel yoki guruh yondashuvining 

tanlanishi hamda ochiqlash elementlari — kodlandi va “muammo – sabab – oqibat – yechim” mantiqiy zanjiri 
asosida tizimlashtirildi.

Uchinchidan, taqqoshlama-metodik tahlil orqali turli hisob yondashuvlarining moliyaviy hisobotga ta’siri, 
jumladan likvidlik ko‘rsatkichlari, moliyaviy natijalarni talqin qilish hamda hisobotlarning taqqoslanuvchanligi 
baholandi va ushbu tahlil asosida amaliy tavsiyalar ishlab chiqildi.

To‘rtinchidan, statistik qismda deskriptiv tahlil qo‘llanilib, 2016–2024-yillar bo‘yicha umumiy dinamik 
tendensiyalar hamda 2024-yildagi hududiy tafovutlar yoritildi. Ushbu natijalar hisob siyosatini standartlashtirish 
zaruratini empirik jihatdan asoslashga xizmat qildi.

Beshinchidan, tadqiqot natijalarining ishonchliligini oshirish maqsadida triangulyatsiya prinsipi qo‘llanildi, 
ya’ni har bir asosiy tezis kamida ikki xil manba — metodik va normativ yoki metodik va statistik dalillar — orqali 
tasdiqlandi.

Tadqiqot yakunida amaliy natija sifatida korxonalar tomonidan qo‘llanishi mumkin bo‘lgan hisob siyosati 
paketi shakllantirildi. Mazkur paket tasniflash algoritmi, baholash modeli, qayta baholash qoidalari hamda 
o‘zbek tilida ishlab chiqilgan minimal disclosure to‘plamini o‘z ichiga oladi. Ushbu yondashuv uzoq muddatli 
moliyaviy investitsiyalar hisobida yagona metodik asosni ta’minlash hamda moliyaviy hisobotlarning ishonchliligi 
va taqqoslanuvchanligini oshirishga qaratilgan.

T A H L I L  V A  N A T I J A L A R
Uzoq muddatli moliyaviy investitsiyalar korxonaning bo‘sh pul resurslarini kelgusida daromad (foiz yoki 

dividend) olish maqsadida joylashtirish natijasida shakllanadigan aktivlar hisoblanadi. Amaliyotda bu holat 
dividend va foizlarning korxona daromadi sifatida tan olinishi orqali namoyon bo‘ladi [1].

Shu bois mazkur obyekt bo‘yicha buxgalteriya hisobining sifati moliyaviy hisobotlarning ishonchliligi 
hamda taqqoslanuvchanligini belgilovchi muhim omil hisoblanadi. Metodik xatoliklar, odatda, investitsiyalarni 
hisobda aks ettirishning ketma-ket jarayonida — tan olishdan boshlab tasniflash, baholash, qayta baholash 
va hisobotlarda ochiqlashgacha bo‘lgan bosqichlarda to‘planadi (1-rasm). 1-rasmda keltirilgan “hisob zanjiri” 
mantiqi shuni anglatadiki, tasniflashdagi xatolik keyingi baholash va qayta baholash jarayonlarining noto‘g‘ri 
bazada amalga oshirilishiga olib kelib, yakuniy moliyaviy hisobot natijalarini buzishi mumkin. Shu sababli 
mazkur muammoni alohida operatsiyalar darajasida emas, balki yagona zanjir doirasida boshqarish maqsadga 
muvofiq hisoblanadi.

1-rasm. Uzoq muddatli moliyaviy investitsiyalarni hisobda aks ettirish zanjiri [1]

Birinchi kritik nuqta — tasniflash. Uzoq muddatli moliyaviy investitsiyalar hisobot shakllarida tarkiban 
qimmatli qog‘ozlarga investitsiyalar, mustaqil bo‘lmagan jamiyatlarga investitsiyalar, xorijiy sarmoya ishtirokidagi 
korxonalarga investitsiyalar, berilgan qarzlar, depozit qo‘yilmalar hamda boshqa uzoq muddatli investitsiyalar 
ko‘rinishida ajratib ko‘rsatiladi [1]. Amaliyotda uchraydigan muammo shundan iboratki, ayrim korxonalarda tasnif 
“instrument nomi”ga asoslanadi, holbuki tasniflashning iqtisodiy mazmuni investitsiyani ushlab turish muddati 
va maqsadiga bog‘lanishi lozim. Aks holda, bir xil investitsiya turli korxonalarda joriy yoki uzoq muddatli sifatida 
turlicha aks ettirilib, balans likvidligi va moliyaviy koeffitsientlarning sun’iy o‘zgarishiga olib kelishi mumkin.

Ikkinchi kritik nuqta — baholash. Qarz qimmatli qog‘ozlari bo‘yicha bozor narxlarining tez-tez o‘zgarishi “qarz 
uzilgungacha ushlab turiladigan” instrumentlarga nisbatan sezilarli ta’sir ko‘rsatmasligi, “sotishga mo‘ljallangan” 
instrumentlar esa bozor narxlariga kuchli bog‘liqligi sababli ularni sof bozor qiymatida aks ettirish obyektivlikni 
ta’minlashi ta’kidlanadi [1]. Mazkur yondashuv buxgalteriya siyosati uchun aniq xulosani shakllantiradi: baholash 
bazasini barcha investitsiyalarga bir xil qo‘llash maqsadga muvofiq emas, balki investitsiya maqsadiga ko‘ra 
segmentlash talab etiladi. Aks holda, bozor tebranishlari real risklardan ko‘ra, metodik tanlov natijasi sifatida 
moliyaviy natijalarning o‘zgaruvchanligiga olib kelishi mumkin.

Uchinchi kritik nuqta — qayta baholash. Amaliyotda uzoq muddatli investitsiyalarni qayta baholashda “xarid 
qiymati va bozor qiymatining eng kami” mezoni asosida investitsiyalarning umumiy portfeli bo‘yicha baholash 
yondashuvi qo‘llanilayotgani kuzatiladi [1]. Biroq ushbu usulni barcha segmentlarga tatbiq etish har doim ham 
o‘rinli emas. U, asosan, “qarz uzilgungacha ushlab turiladigan” qarzli qimmatli qog‘ozlarga nisbatan qo‘llanishi 
mumkin. “Sotishga mo‘ljallangan” qarz qimmatli qog‘ozlarida esa muomalada bo‘lish muddati tez o‘zgarishi va 
portfel turli muddat hamda toifadagi instrumentlardan iborat bo‘lishi sababli portfel yondashuvidan foydalanish 

maqsadga muvofiq emasligi asoslanadi. Shu bois bunday investitsiyalarni qayta baholashda investitsiya turlari 
(guruhlar) bo‘yicha baholash usulini qo‘llash taklif etiladi.

To‘rtinchi kritik nuqta — ochiqlash (disclosure). Agar yuqoridagi uch bosqich — tasniflash, baholash va 
qayta baholash bo‘yicha qabul qilingan qarorlar moliyaviy hisobot foydalanuvchilari uchun yetarlicha ochib 
berilmasa, uzoq muddatli investitsiyalar bandi taqqoslanuvchan axborotni ta’minlamaydi. Shu bois izohlarda 
kamida quyidagi ma’lumotlar aniq bayon etilishi zarur: investitsiyalar tarkibi (qaysi turlarda), tasniflash mezonlari 
(muddati va maqsadi), baholash bazalari (qaysi segmentda qaysi baza qo‘llanilgani) hamda qayta baholash 
usuli (portfel yoki guruhlar bo‘yicha). Bu yerda investitsiyalar tarkibini ochib berishning o‘zi ham muhim bo‘lib, 
moliyaviy hisobot shakllari “uzoq muddatli moliyaviy investitsiyalar”ni aynan turkumlar kesimida ko‘rsatishni 
nazarda tutadi [1].

Yuqoridagi tahlil natijalarini amaliy qarorlarga aylantirish maqsadida 1-jadvalda takomillashtirish 
yo‘nalishlari “muammo → hisobiy oqibat → yechim” mantiqida jamlandi. Ushbu yo‘nalishlar izchil ravishda zanjir 
bo‘yicha tatbiq etilganda, korxonalarda uzoq muddatli moliyaviy investitsiyalar hisobining metodik barqarorligini 
oshirishga xizmat qiladi.

1-jadval. Uzoq muddatli moliyaviy investitsiyalar hisobi bo‘yicha takomillashtirish yo‘nalishlari [1]

Bo‘g‘in Asosiy muammo Hisobiy oqibat Takomillashtirish yechimi (hisob siyosati 
darajasida)

Tasniflash
Joriy/uzoq muddatli 
ajratish amaliyoti bir xil 
emas

Likvidlik va koeffitsientlar 
buziladi, taqqoslanuvchanlik 
pasayadi

Ushlab turish muddati/maqsadi bo‘yicha qat’iy 
tasnif qoidasi; investitsiyalar tarkibini turkumlar 
bo‘yicha yuritish

Baholash
Baholash bazasi 
maqsaddan ajratilgan 
(hammasiga bir xil baza)

Moliyaviy natija “sun’iy” 
tebranadi; risk signali 
buziladi

“Ushlab turiladigan” segmentda bozor 
tebranishi kam ta’sirli; “sotiladigan” segmentda 
sof bozor qiymati obyektivroq

Qayta 
baholash

Portfel usuli noo‘rin 
segmentga qo‘llanadi

Realizatsiya qilinmagan 
farqlar noto‘g‘ri agregatsiya 
qilinadi

Portfel usuli faqat ushlab turiladigan qarzli 
instrumentlarda; sotishga mo‘ljallanganda 
guruhlar bo‘yicha baholash

Ochiqlash

Tasnif–baholash–qayta 
baholash qarorlari 
izohlarda yetarli 
ochilmaydi

Foydalanuvchi uchun 
“nima sababdan shunday” 
tushunarsiz qoladi

Minimal disclosure: turkum (tarkib) + tasnif 
mezoni + baholash bazasi + qayta baholash 
usuli

Yuqorida ko‘rib chiqilgan metodik muammolarning (tasniflash, baholash, qayta baholash va ochiqlash) 
amaliy ahamiyatga egaligi uzoq muddatli moliyaviy investitsiyalar ko‘rsatkichlarining umumiy dinamikasi orqali 
ham tasdiqlanadi. Jumladan, 2010–2024-yillar oralig‘ida O‘zbekiston bo‘yicha mazkur ko‘rsatkich barqaror 
o‘sish tendensiyasida shakllangan bo‘lib, u 2016-yilda 104,1 darajadan 2024-yilda 131,3 darajagacha oshgan. 
Bu holat korxonalarda uzoq muddatli moliyaviy investitsiyalar ulushining kengayib borayotganini hamda ular 
bilan bog‘liq hisob operatsiyalari hajmi ortib borayotganini ko‘rsatadi.

Shu bilan birga, 2024-yil kesimida hududlar o‘rtasida sezilarli tafovutlar mavjudligi kuzatiladi (masalan, 
Namangan viloyatida — 261,2, Sirdaryo viloyatida — 67,08). Mazkur farqlarni faqat real iqtisodiy omillar 
bilan izohlash doimo yetarli bo‘lmaydi, chunki investitsiyalarni joriy yoki uzoq muddatli aktiv sifatida tasniflash 
mezonlari, baholash bazalari hamda qayta baholash usullarining turlicha qo‘llanishi ko‘rsatkichlarning nisbatan 
“kattaroq” yoki “kichikroq” ko‘rinishiga olib kelishi mumkin.

Demak, uzoq muddatli investitsiyalar hajmi va ularga oid ko‘rsatkichlar o‘sib borayotgan sharoitda 
moliyaviy hisobotlarning taqqoslanuvchanligini ta’minlash maqsadida 1-jadvalda taklif etilgan zanjir bo‘yicha 
standartlashtirish yondashuvi — tasniflash algoritmi → baholash modeli → qayta baholash qoidalari → minimal 
disclosure paketi — amaliy zarurat sifatida mustahkamlanadi [2].

2-jadval. Uzoq muddatli investitsiyalar ko‘rsatkichi: hududlar kesimida (2016–2024) [2].
Hudud 2016 2017 2018 2019 2020 2021 2022 2023 2024

O‘zbekiston 
Respublikasi 104.1 119.4 129.9 138.1 95.6 102.9 100.2 123.4 131.3

Andijon viloyati 102.4 114.3 113.7 129 110.6 106 116.5 121.2 139.4
Buxoro viloyati 120.8 154.7 60.6 95.9 104.7 147.4 94.2 132.2 153.5
Farg‘ona viloyati 97.1 98.6 145.9 132 113.5 105.7 112.4 120.1 101
Jizzax viloyati 102.7 108.2 158.1 194.9 147.4 72.4 104.6 134.1 144.4

Namangan viloyati 108.2 110.2 178.1 131.1 88 100.5 104.2 121.3 261.2
Navoiy viloyati 144.1 107.4 188 144.3 77.1 86 109.4 136.3 115.800301
Qashqadaryo viloyati 108.9 129.7 112.4 131.2 76.5 77.8 80 117.758332 156.2
Samarqand viloyati 103.4 105.7 131.4 134.5 128.8 98.7 111.6 127.8 105.5
Sirdaryo viloyati 107.9 115.4 131 186 111.2 107.7 135.1 117.7 67.082789
Surxondaryo viloyati 107.6 148.4 164.2 144 77.4 109.7 87.5 148.3 86.161911
Toshkent shahri 119.5 121.4 138.2 145.8 108.6 105 87.2 115.8 119.051399
Toshkent viloyati 87 118.4 139.9 158.5 92.2 120.3 110.7 121.1 139.2
Xorazm viloyati 97.8 128.5 111.7 150.7 92.7 139.3 94.2 121 120.8
Qoraqalpog‘iston 
Respublikasi 56.2 60.4 169.9 100.3 69.9 105.1 114.9 116.6 146.3

X U L O S A  V A  T A K L I F L A R
Tadqiqot natijalari shuni ko‘rsatadiki, O‘zbekiston korxonalarida uzoq muddatli moliyaviy investitsiyalar 

hisobi bo‘yicha muammolar alohida, yakka xatolik sifatida emas, balki o‘zaro bog‘liq va bir-birini keltirib 
chiqaruvchi metodik zanjir ko‘rinishida namoyon bo‘ladi. Xususan, investitsiya dastlab noto‘g‘ri tasniflanganda 
(joriy yoki uzoq muddatli aktiv sifatida ajratish mezonlari aniq belgilanmaganda), keyingi baholash bazalari — 
xarid qiymati, amortizatsiyalangan qiymat yoki bozor qiymati — izchil va asosli qo‘llanilmaydi. Buning natijasida 
qayta baholash bo‘yicha qarorlar (portfel yondashuvi yoki guruhlar kesimida baholash, “xarid qiymati va bozor 
qiymatining eng kami” mezonini tanlash) ham har doim ham investitsiyaning iqtisodiy mazmuniga mos kelmaydi. 
Oxir-oqibat, moliyaviy hisobot izohlarida ochiqlash (disclosure) yetarli darajada ta’minlanmagani sababli 
foydalanuvchilar investitsiyalar bo‘yicha qabul qilingan metodik qarorlarning asoslarini va ularning moliyaviy 
natijalarga ta’sirini to‘liq anglay olmaydi. Natijada balans likvidligi hamda asosiy moliyaviy ko‘rsatkichlarning 
talqini murakkablashadi, hisobotlarning taqqoslanuvchanligi pasayadi va investorlar hamda kreditorlar uchun 
taqdim etiladigan axborot sifati susayadi.

Mazkur xulosalardan kelib chiqib, quyidagi amaliy takliflar ilgari suriladi. Birinchidan, korxona hisob siyosatida 
uzoq muddatli moliyaviy investitsiyalarni ushlab turish muddati va investitsiya maqsadiga asoslangan qat’iy 
tasniflash qoidalarini, shuningdek, qayta tasniflash shartlarini aniq belgilash zarur. Ikkinchidan, investitsiyalarni 
“ushlab turiladigan” va “sotishga mo‘ljallangan” segmentlarga ajratgan holda, baholashni har bir segmentning 
iqtisodiy mazmuniga mos ravishda yuritish maqsadga muvofiqdir. Uchinchidan, qayta baholash jarayonida 
portfel yondashuvini faqat mos holatlarda qo‘llash, sotishga mo‘ljallangan instrumentlar bo‘yicha esa guruhlar 
kesimida baholash amaliyotini joriy etish tavsiya etiladi. To‘rtinchidan va eng muhimi, moliyaviy hisobot 
izohlarida minimal disclosure paketini majburiy tarzda ta’minlash lozim. Ushbu paket tasniflash mezonlari, 
investitsiyalar tarkibi, baholash bazalari, qayta baholash usullari hamda ularning moliyaviy natija va kapitalga 
ta’siri to‘g‘risidagi axborotni qamrab olishi kerak.

Mazkur choralar kompleks va izchil tarzda tatbiq etilganda, uzoq muddatli moliyaviy investitsiyalar 
hisobining metodik barqarorligi ta’minlanadi, moliyaviy hisobotlarning shaffofligi oshadi hamda korxonalarning 
moliyaviy holatini baholash bo‘yicha qarorlar qabul qilish uchun ishonchli va taqqoslanuvchan axborot bazasi 
shakllanadi.

